
EKSAMENSOPPGÅVE 

JUS1211 – Privatrett II 

Haust 2023 

Dato: 12. desember 

Tid: 09:00-15:00 

 

Del I Praktisk oppgåve (Truleg tidsbruk: 3 timar) 

Marte og Peder gifta seg i 2010 og busette seg i Storvik, der Marte fekk ei leiarstilling ved Storvik 

hotell. Dei hadde felleseige. Peder hadde ei sentral stilling i DenStoreBank (DSB), Storvik. I 2012 

fekk dei tvillingane Lars og Line. Storvik hotell fekk store problem gjennom korona-pandemien, og 

hotellet gjorde alt det kunne for å redusere kostnadane. Marte vart tilbode og tok imot ei sluttpakke 

på to millionar, som tilsvara to årsløner, frå arbeidsgjevaren. Ho vart arbeidslaus frå august 2020. 

Peder hadde framleis jobben sin i banken, tente godt og kunne forsørgje familien. Pandemien førte 

til at Marte og Peder i august 2020 valde å investere i ei hytte. Hytta kosta fire millionar, og ho vart 

finansiert ved at Marte investerte sluttpakka si på to millionar, og at Peder brukte to millionar av 

pengane sine, spara opp undervegs i ekteskapet. 

Eitt år seinare, i 2021, arva Marte Hotell Samhold i Innvikfjorden. Hotellet hadde vore i slekta til 

Marte i generasjonar. Hotellet var verdt åtte millionar, og Marte måtte samstundes overta ei gjeld på 

seks millionar knytt til hotelldrifta (forbruksgjeld). Marte hadde drøymt om å drive dette hotellet 

heilt sidan ho bestemte seg for å ta hotellfagutdanninga, og ho takka ja til arven med det same. 

Peder var oppgjeven over at Marte hadde takka ja til å eige og drive hotellet uten å spørja han fyrst. 

Marte meinte at det var opplagt å takke ja av fleire grunnar, men òg av di ho hadde vore arbeidslaus 

i snart eit år og trong å koma inn att på arbeidsmarknaden. Marte og Peder vart etter kvart samde 

om at Marte og borna skulle flytte til Innvik, medan Peder vekependla til jobben i Storvik. 

Marte markerte seg fort som ein drivande hotell-leiar. Sumaren 2023 fekk ho tilslaget på å arrangere 

det største sosietetsbryllaupet til alle tider, med kongelege gjestar frå inn- og utland, i 2024. Marte 

innsåg at dette arrangementet òg kravde nokre investeringar. Brudesuita og ballsalen måtte 

oppgraderast. I tillegg såg Marte det som naudsynt å sikre betre drenering og flomsikring rundt 

hotellet, slik at arrangementet ikkje skulle bli øydelagt av (det moglege) ekstremveret året etter. Ho 

tok som eigar, og på eige ansvar, opp to lån på ein million kvar for å finansiere dette, med tryggleik 

i hotellet. Det eine lånet vart brukt til oppgraderinga av brudesuita og ballsalen, og dette førte til ein 

kostnad som gav ei verdiauke på ca. ein million. Det andre lånet vart brukt til arbeidet med 

drenering og flomsikring og førte ikkje til noka verdiauke. Peder meinte at Marte investerte altfor 

offensivt, og at det kunne bli vanskeleg å få att det investerte. Marte avfeia Peder og påpeika at han 

ikkje hadde forståing for hotelldrift. 

Det vart meir og meir klart for Peder at Marte var langt meir oppteken av hotellet enn av han. Og i 

tillegg hadde det byrja ein veldig tiltrekkjande marknadssjef i DSB, Storvik. Det viste seg at Peder 

stadig oftare måtte bli i byen for å jobbe overtid saman med marknadssjefen. Hausten 2023 orka 

ikkje Peder dobbeltlivet lenger og bestemte seg for å krevja separasjon. Løyve vart gjeve 1. 

november 2023. Ved skjeringstidspunktet eigde Marte hotellet verdt ni millionar. I tillegg hadde ho 

åtte millionar i gjeld. Ho eigde i tillegg halvparten av hytta. Hytta hadde korkje gått opp eller ned i 

verdi sidan ho vart kjøpt i 2020. Peder eigde ein halvdel av hytta, men ikkje noko anna. Dei siste åra 

hadde han måtta betala for ei lita pendlarleiiegheit og i tillegg unna seg eit høgt forbruk. 

Marte hadde skjønt kvar ekteskapet var på veg, og ho hadde alt søkt hjelp hjå Hotell Samhold sin 

faste advokat. Ho kravde for det fyrste å få skeivdele verdien av hotellet. Vidare kravde ho å få ta ut 

verdien av sluttpakka som forlodd. Ho kravde til slutt å få trekkje frå all gjeld ho var ansvarleg for, 

som ledd i gjeldsavlegginga på felleseigeskiftet. Her sikta ho både til gjelda ho hadde teke på seg i 

samband med at ho arva hotellet, gjelda til flomsikring og gjelda til oppgraderinga av hotellet. 

Peder motsette seg dette. Han peika dels på at gjelda var knytt til midlar som ikkje lenger var der, 

og dels til at gjelda var knytta til midlar som var haldne utanfor deling. Han meinte òg at 

forbruksgjelda knytt til hotellet ikkje kunne trekkjast frå fullt ut, og han hevda at det ville vera 

urimeleg om Marte kunne ta ut verdien av sluttpakka som forlodd. Om han ikkje hadde forsørga 

familien frå 2020 til 2021, ville ikkje ho kunne ha brukt sluttpakka til å investere i hytta.  

 

Drøft og ta stilling til dei spørsmåla oppgåva reiser. 

(Ekteskapslova § 59 andre og tredje ledd skal ikkje behandlast. Det skal ikkje stillast opp eit samla 

skifteoppgjer.)  

 

Del II Juridisk metodelære/arverett (Truleg tidsbruk: 3 timar) 

Med bakgrunn i det faktumet som blir skildra her, skal du svara på rettskjeldespørsmåla som blir 

stillte nedanfor: 

"Ole Vold hadde eit noko vanskeleg tilhøve til dei tre borna sine. Alle borna var no godt vaksne og 

hadde etablert seg med hus og familie, men han hadde berre sporadisk kontakt med dei.  

Ole var ikkje rik, og han budde enkelt i ei leigd leilegheit, men han eigde ein verdifull landstad på ei 

lita øy på Sørlandet. Landstaden hadde Ole lenge vurdert å testamentere til sin beste ven, Lars 

Holm. Sidan Ole hadde born, og landstaden utgjorde det meste av det han eigde, innsåg Ole at 

pliktdelsarven kunne bli eit problem.  

Våren 2021 fekk Ole konstatert ALS. Sjukdomen gav han dystre framtidsutsikter. Det fanst ikkje 

nokon kur. Ole ville langsamt miste muskelstyrke i heile kroppen, og gjennomsnittleg levetid etter 

påvist sjukdom var tre år. 

Våren 2022 vart Ole avhengig av rullestol. Han innsåg at han aldri meir ville koma til landstaden, 

og han – som alltid hadde vore ein aktiv mann – tykte ikkje dette var eit liv verdt å leva. Han 

bestemte seg for å ta sitt eige liv på nyttårseftan 2022. Ole ville at alt skulle vera i orden før han 

døydde, og han fekk utferda eit gåvebrev til Lars Holm og skøyte på eigedomen. Overføringa av 

eigedomen vart gjennomført i september 2022. 

Ole gjennomførte planen og tok sitt eige liv nyttårseftan 2022. Etter dødsfallet hevda borna til Ole 

at overføringa av landstaden var ein dødsdisposisjon. Lars Holm meinte på si side at overføringa var 

ein gjennomført livsdisposisjon."  

Spørsmål 1: 

Kva for slutningar kan ein trekkje frå ordlyden i arvelova § 40 ved spørsmålet om gåva som vart 

gjeve etter at Ole avgjorde å ta sitt eige liv, er ein livs- eller dødsdisposisjon? 

Spørsmål 2: 

I Prop. 107 L (2017–2018) på s. 296 blir det sagt følgjande om arvelova § 40: «Bestemmelsen er ny 

i forhold til nåværende arvelov, men den er kun ment å gi uttrykk for det som allerede følger av 

gjeldende rett.» 

I lys av denne uttala: Gjer greie for kva dommen i HR-2017-716-A har å seia ved spørsmålet om 

gåva frå Ole er ein livs- eller dødsdisposisjon. 

Spørsmål 3: 

Trass i uttala frå førearbeida som er sitert i spørsmål 2, kan lovfestinga av den ulovfesta regelen i ei 

viss utstrekking tenkjast å endre rettstilstanden for grensa mellom livs- og dødsdisposisjonar. Gjer 

greie for kvifor og korleis dette kan skje. 

 

Du skal svara på alle spørsmåla. 

 

 

*** 

Oslo, haust 2023 

Birgitte Hagland 

Faglig eksamensleiar 

 


